
Devaih Kritam 10 Shiva Stotram

દેવૈઃ કૃતં ૧૦ શિવસ્તોત્રમ્

દેવા ઊચુઃ ।
દેવદેવ જગદ્વ્યાપિન્પરમેશ સદાશિવ ।
જગદીશ જગન્નાથ સમ્પ્રસીદ જગન્મય॥ ૧૨॥
સર્વેષામપિ ભાવાનાં ત્વમાત્મા હેતુરીશ્વરઃ ।
નિર્વિકારોઽવ્યયો   નિત્યો નિર્વિકલ્પોઽક્ષરઃ   પરઃ॥ ૧૩॥
આદ્યન્તાવસ્ય યન્મધ્યમિદમન્યદહમ્બહિઃ ।
યતોઽવ્યયઃ સનૈતાનિ તત્સત્યમ્બ્રહ્મ ચિદ્ભવાન્॥ ૧૪॥
તવૈવ ચરણામ્ભોજં મુક્તિકામા દૃઢવ્રતાઃ ।
વિસૃજ્યોભયતસ્સઙ્ગં  મુનયસ્સમુપાસતે॥ ૧૫॥
ત્વમ્બ્રહ્મ પૂર્ણમમૃતં વિશોકં નિર્ગુણં પરમ્ ।
આનન્દમાત્રમવ્યગ્રમવિકારમનાત્મકમ્॥ ૧૬॥
વિશ્વસ્ય હેતુરુદયસ્થિતિસંયમનસ્ય હિ ।
તદપેક્ષતયાઽઽત્મેશોઽનપેક્ષસ્સર્વદા વિભુઃ॥ ૧૭॥
એકસ્ત્વમેવ સદસદ્દ્વયમદ્વયમેવ  ચ ।
સ્વર્ણં કૃતાકૃતમિવ વસ્તુભેદો ન ચૈવ હિ॥ ૧૬॥
અજ્ઞાનતસ્ત્વયિ જનૈર્વિકલ્પો   વિદિતો યતઃ ।
તસ્માદ્ભ્રમપ્રતીકારો નિરુપાધેર્ન હિ સ્વતઃ॥ ૧૯॥
ધન્યા વયં મહેશાન તવ દર્શનમાત્રતઃ ।
દૃઢભક્તજનાનન્દપ્રદશ્શમ્ભો દયાં કુરુ॥ ૨૦॥
ત્વમાદિસ્ત્વમનાદિશ્ચ પ્રકૃતેસ્ત્વં પરઃ પુમાન્ ।
વિશ્વેશ્વરો જગન્નાથો નિર્વિકારઃ   પરાત્પરઃ॥ ૨૧॥
યોઽયં બ્રહ્માસ્તિ રજસા વિશ્વમૂર્તિઃ   પિતામહઃ ।

ત્વત્પ્રસાદાત્પ્રભો વિષ્ણુસ્સત્ત્વેન પુરુષોત્તમઃ॥ ૨૨॥
કાલાગ્નિરુદ્રસ્તમસા પરમાત્મા ગુણઃ પરઃ ।
સદાશિવો મહેશાનસ્સર્વવ્યાપી મહેશ્વરઃ॥ ૨૩॥
વ્યક્તં મહચ્ચ ભૂતાદિસ્તન્માત્રાણીન્દ્રિયાણિ ચ ।
ત્વયૈવાધિષ્ઠિતાન્યેવ વિશ્વમૂર્તે મહેશ્વર॥ ૨૪॥
મહાદેવ પરેશાન કરુણાકર શઙ્કર ।
પ્રસીદ દેવદેવેશ પ્રસીદ પુરુષોત્તમ॥ ૨૫॥
વાસાંસિ સાગરાસ્સપ્ત દિશશ્ચૈવ મહાભુજાઃ ।
દ્યૌર્મૂર્દ્ધા તે વિભોર્નાભિઃ ખં વાયુર્નાસિકા તતઃ॥ ૨૬॥
ચક્ષૂંષ્યગ્ની રવિસ્સોમઃ કેશા મેઘાસ્તવ પ્રભો ।
નક્ષત્રતારકાદ્યાશ્ચ ગ્રહાશ્ચૈવ વિભૂષણમ્॥ ૨૭॥
કથં સ્તોષ્યામિ દેવેશ ત્વાં વિભો પરમેશ્વર ।
વાચામગોચરોઽસિ ત્વં મનસા ચાપિ શઙ્કર॥ ૨૮॥
પઞ્ચાસ્યાય ચ રુદ્રાય પઞ્ચાશત્કોટિમૂર્તયે ।
ત્ર્યધિપાય વરિષ્ઠાય વિદ્યાતત્ત્વાય તે નમઃ॥ ૨૯॥
અનિર્દેશ્યાય નિત્યાય વિદ્યુજ્જ્વાલાય રૂપિણે ।
અગ્નિવર્ણાય દેવાય શઙ્કરાય નમો નમઃ॥ ૩૦॥
વિદ્યુત્કોટિપ્રતીકાશમષ્ટકોણં સુશોભનમ્ ।
રૂપમાસ્થાય લોકેઽસ્મિન્સંસ્થિતાય નમો નમઃ॥ ૩૧॥
ઇતિ શિવપુરાણે રુદ્રસંહિતાયાં પાર્વતીખણ્ડે
એકોનપઞ્ચાશત્તમાધ્યાયાન્તર્ગતં દેવૈઃ કૃતં
શિવસ્તોત્રં સમાપ્તમ્ ।
શિવપુરાણ । રુદ્રસંહિતા ૩ । પાર્વતીખણ્ડ । અધ્યાય ૪૯/૧૨-૩૧॥

